
Eitem 1: Cyflwyniad, ymddiheuriadau, eilyddion a datganiadau o fuddiant
1.1 Croesawodd y Cadeirydd y Pwyllgor ac aelodau'r cyhoedd.

1.2  Derbyniodd y Cadeirydd ymddiheuriadau gan Janice Gregory a Helen Mary Jones.



1.3 Addawodd y Cadeirydd estyn gwahoddiad arall i Don Touhig AS, Is-ysgrifennydd Gwladol 
Seneddol Cymru, i fynychu cyfarfod y Pwyllgor Addysg a Dysgu Gydol Oes ar 27 Mawrth - i drafod 
papur gwyn llywodraeth y DU ar ddyfodol addysg uwch.

1.4 Hysbysodd y Cadeirydd yr Aelodau ei fod wedi mynychu'r Pwyllgor Materion Ewropeaidd ac 
Allanol yr wythnos flaenorol ac roedd wedi trafod agweddau Ewropeaidd ar waith y Pwyllgor Addysg a 
Dysgu Gydol Oes. .

1.5 Gofynnodd y Cadeirydd i'r Aelodau am ddatganiadau o fuddiant, yn unol â Rheol Sefydlog 4.5. Ni 
chafwyd rhai.

Pwynt Gweithredu 

●     Y Cadeirydd i anfon gwahoddiad ysgrifenedig pellach at Don Touhig AS ar gyfer 27 
Mawrth.

 

Eitem dau: Datblygu Proffesiynol Parhaus (DPP) i Athrawon 
Papur: ELL 04-03 (p.1)

2.1 Croesawodd y Cadeirydd Gary Brace, Prif Weithredwr Cyngor Addysgu Cyffredinol Cymru 
(CACC). Yna gwahoddodd y Cadeirydd y Gweinidog i gyflwyno'r eitem. Nododd y Gweinidog y 
pwyntiau canlynol: 

●     Roedd tua 1,500 o athrawon wedi cymryd rhan yn rhaglenni peilot cyntaf DPP a thua 7,000 o 
athrawon wedi cymryd rhan yn yr ail gam;

●     Rhaid i wybodaeth am gyfleoedd DPP a'r llwybrau i'w cymryd fod yn hawdd i athrawon gael 
mynediad iddynt;

●     Roedd gwerthuso cam cyntaf y rhaglenni peilot wedi dangos nad oedd llawer o weithgareddau 
DPP wedi'u hachredu. Byddai'r sgôp ar gyfer achredu yn fater i'w ystyried ymhellach yn y 
dyfodol;

●     Roedd perthynas weithio dda rhwng Llywodraeth Cynulliad Cymru a CACC;
●     Roedd penderfyniad wedi'i wneud i beidio â chynyddu biwrocratiaeth;
●     Roedd arian ar gyfer cynlluniau peilot wedi cynyddu o £1.5m i £5m a byddai'r cynlluniau a'r 

arian yn cael eu cadarnhau'n barhaol; ac
●     Yn y tymor hir, byddai fframwaith datblygu proffesiynol yn cael ei lunio. 

2.2 Yna gwahoddodd y Cadeirydd Gary Brace i hysbysu'r Pwyllgor o natur y prosiectau a oedd wedi'u 
hariannu eleni. Ceir crynodeb o'r rhain isod: 

●     Roedd ail gam y prosiect peilot wedi'i ymestyn; 



●     Roedd bwrsarïau a chyfnewidiadau/ymweliadau Datblygu Proffesiynol hyd at £500 yn parhau ac 
roedd ysgoloriaethau ymchwil athrawon (£3,000) yn parhau;

●     Roedd cyfleoedd i fynd ar ymweliadau cyfnewid rhyngwladol a chyfnodau sabothol o chwe 
wythnos wedi'u cyflwyno; 

●     Cychwynnwyd ar brosiect peilot rhwydweithiau proffesiynol ar draws yr AALl a rhyngddynt;
●     Cyflwynwyd menter DPP 'ysgol gyfan', lle byddai arian yn cael ei ddyrannu ar gyfer datblygiad 

proffesiynol yr holl staff dysgu mewn ysgol;Dyma enghreifftiau o'r defnydd o arian:
●     Hyfforddiant ar gyfer byrddau gwyn digidol;
●     Gwaith ar feddylfryd datblygiadol/sgiliau sylfaenol mewn perthynas â throsglwyddo o gyfnod 

allweddol dau i gyfnod allweddol tri; a
●     Ymgymryd â Thaith Arolwg Prydain i'r Antartig;

2.3 Yna gwahoddodd y Cadeirydd yr Aelodau i ofyn cwestiynau. Codwyd y pwyntiau canlynol mewn 
trafodaeth:

Cyfnodau sabothol/Graddau ymchwil

2.4 Rhoddodd yr Aelodau groeso cynnes i'r ymgynghoriad a'r gwaith a wnaed gan CACC a'r DfTE. 
Gofynnwyd i Gary Brace a oedd cynlluniau i ymestyn hyd y cyfnodau sabathol peilot chwech wythnos. 
Gofynnwyd hefyd iddo nodi pa gefnogaeth fyddai ar gael i athrawon sy'n dymuno dilyn cwrs gradd 
ymchwil a chostau athrawon cyflenwi yn deillio o hynny. Clywodd yr Aelodau fod gan y prosiect 
sabothol peilot hyd at £5,000 a oedd yn ddigon i dalu am chwech wythnos o athrawon cyflenwi. Roedd 
CACC yn rhoi rhan o'r arian i athrawon ddilyn cyrsiau ymchwil, fel rhan o'r Ysgoloriaeth Ymchwil.

Cynorthwywyr yn yr Ystafell Ddosbarth

2.5 Cadarnhaodd Gary Brace na fyddai cynorthwywyr yn yr ystafell ddosbarth yn cael manteisio ar y 
cyfleoedd DPP y cynhaliwyd rhaglenni peilot ohonynt gan y Cyngor, gan eu bod wedi'u llunio a'u 
targedu at athrawon cymwys. Ychwanegodd fod CACC wedi ceisio clirio hyn gyda'r DfTE, a oedd wedi 
cadarnhau'r sefyllfa hon.

Yr Ymgynghoriad

2.6 Awgrymodd un Aelod y dylai'r ymgynghoriad gynnwys rhagor o ysgolion. Er mwyn lleihau'r faich 
fiwrocrataidd, nododd y Gweinidog fod ymgynghori ag ysgolion yn digwydd ar sail 10% treiglol. 
Byddai'r ymgynghoriad hefyd ar gael ar wefan y Cynulliad. Awgrymodd Aelod arall y dylai'r holl 
Sefydliadau Addysg Uwch (SAU) yng Nghymru gael copi o'r ddogfen ymgynghori. Dywedodd y 
Gweinidog fod yr holl SAU sydd ag adrannau Hyfforddiant Cychwynnol Athrawon wedi derbyn copi 
ond cytunodd y dylid cynnwys SAU eraill yn yr ymgynghoriad.

Rheoli Perfformiad



2.7 Nododd Gary Brace fod trafodaeth adeiladol yn ystod yr asesiad rheoli perfformiad yn hanfodol. Yn 
ystod y drafodaeth, byddai anghenion yr athro unigol a'r ysgol yn cyfateb i'w gilydd. Ychwanegodd fod 
tua dwy ran o dair o'r rhai a gymerodd ran yn y cynllun peilot wedi manteisio ar gyfleoedd DPP yn 
rhannol o ganlyniad i drafodaethau rheoli perfformiad.

Gorfodaeth 

2.8 Awgrymodd rhai Aelodau y dylai DPP fod yn orfodol i athrawon yng Nghymru. Nododd Gary Brace 
mai dyna oedd yn digwydd yn yr Alban, lle'r oedd yn rhaid i athrawon gyflawni 35 awr y flwyddyn o 
weithgareddau DPP. Roedd y CACC wedi penderfynu peidio â gwneud hyn, gan eu bod yn teimlo y 
gallai fod yn wrth-gynhyrchiol. Nododd y Gweinidog y byddai'r cyflweliad rheoli perfformiad 
blynyddol yn rhoi cyfle i athrawon nodi eu hanghenion DPP.

Data Cyllid

2.9 Gofynnwyd i Gary Brace a oedd CACC yn cynhyrchu data ar sut y dosbarthwyd arian ar gyfer 
mentrau DPP. Dywedodd wrth yr Aelodau fod y ffigurau i'w gweld ar wefan CACC.

Gwerthuso

2.10 Mynegwyd diddordeb ynghylch sut y byddai Estyn yn gwerthuso'r cysylltiad rhwng manteision 
DPP a'r canlyniadau yn yr ystafell ddosbarth. Clywodd y Pwyllgor y byddai Estyn yn adolygu'r newid 
yn arferion yr ystafell ddosbarth ac yn ceisio gwerthuso dylanwad cyfleoedd DPP - er y byddai hyn yn 
anodd. Tynnodd y Cadeirydd sylw at y ffaith fod angen i ysgolion fod yn ymwybodol o sut i ymdrin â'r 
meysydd i'w gwella a nodwyd gan Estyn. Dywedodd y Gweinidog y byddai Estyn yn adolygu'r 
fframwaith i'w archwilio.

Hawl

2.11 Gofynnwyd i Gary Brace faint o hawl i DPP y byddai athrawon yn ei gael mewn blwyddyn. 
Clywodd yr Aelodau y byddai athrawon, yn ystod y rhaglen beilot, yn gallu gwneud cais am un 
gweithgaredd DPP y flwyddyn, ond yn ogystal, gallent fod yn rhan o rwydwaith proffesiynol neu fenter 
ysgol gyfan. Hysbysodd Gary Brace yr Aelodau y byddai CACC yn cynnal ymgynghoriad i edrych ar 
resymau athrawon dros beidio â manteisio ar gyfleoedd DPP. Ychwanegodd y Gweinidog fod pob un o'r 
undebau athrawon yn cefnogi'r gwaith a wnaed eisoes ar DPP i athrawon.

2.12 Mynegodd y Cadeirydd ddiolch i'r Gweinidog ac i Gary Brace am eu cyfraniad adeiladol a 
dymunodd bob llwyddiant i waith y CAAC yn y dyfodol. 

Eitem tri: Gyrfa Cymru - Adroddiad Blynyddol 2001-2002

3.1 Croeswodd y Cadeirydd Wayne Feldon, Trina Neilson a Ray Collier i'r cyfarfod. Roedd yr Aelodau 



wedi derbyn copi o Adroddiad Blynyddol 2001-2002 ac ar ôl i'r cyflwynwyr wneud cyflwyniad 
PowerPoint, gwahoddodd y Cadeirydd y Gweinidog i wneud cyflwyniad byr.

3.2 Nododd y Gweinidog y byddai adolygiad o Gyrfa Cymru yn cael ei gynnal yn y dyfodol agos, fel yr 
argymhellwyd yn adroddiad y Cynllun Gweithredu Addysg a Hyfforddiant (ETAP). Er y byddai'r 
adolygiad yn rhoi sylw i'r nifer mwyaf ffafriol o gwmnïau gyrfaoedd sy'n ofynnol i gyflwyno agenda 
Gyrfa Cymru, byddai hefyd yn gyfle i lunio argymhellion a fyddai'n llywio gwelliannau i'r syniad o 
wybodaeth am yrfaoedd, cyngor a chanllawiau i bob oedran. Byddai hyn yn cynnwys asesiad o gostau 
unrhyw raglen o newid, a'r rhwystrau iddynt, ac yn awgrymu fframwaith ar gyfer gwerthuso 
effiethiolrwydd Gyrfa Cymru o ran canlyniadau ac effaith yn y dyfodol.

3.3 Yna gwahoddodd y Cadeirydd yr Aelodau i ofyn cwestiynau a rhoddwyd sylw i'r materion canlynol:

Mynediad i Addysg Uwch

3.4 Mynegwyd diddordeb ynghylch pa waith a wnaed i annog y bobl hynny o gefndiroedd difreintiedig i 
fanteisio ar gyfleoedd mewn addysg uwch. Yn ddiweddar roedd cynghorwyr Gyrfa Cymru wedi bod yn 
cydweithio â menter Anelu'n Uwch Cymru a ddechreuodd ar 10 Mawrth yn Ysgol Gyfun Glyn Ebwy. 
Byddai hyn yn cael ei gyflwyno ledled Cymru yn ystod y gwanwyn a'r haf, gan dargedu disgyblion 
Blwyddyn 9 mewn ardaloedd sy'n sgorio'n uchel ar y Mynegai Amlamddifadedd. Bydd angen i'r 
mentrau proffil uchel hyn adeiladu ar y gwasanaethau gwybodaeth sydd ar gael i fyfyrwyr o Flwyddyn 9 
ymlaen. 

Cynhwysiant Cymdeithasol/Cysylltiadau â Sefydliadau sy'n Bartneriaid

3.5 Clywodd yr Aelodau fod llawer o weithio mewn partneriaeth wedi digwydd a bod prosiect Porth 
Ieuenctid wedi parhau i ehangu ers ei gyflwyno ym mis Medi 1999. Cafodd cysylltiadau agos eu 
meithrin ledled Cymru gyda sefydliadau megis Timau Troseddu Ieuenctid, 'Include' a 'Fairbridge' ac 
roedd y rhain yn hanfodol mewn strategaethau allgymorth effeithiol. Hefyd, roedd ffrindiau wedi 
cyfeirio llawer o bobl ifanc at brosiectau o'r fath. Roedd Gyrfa Cymru hefyd wedi arloesi dulliau Porth 
Ieuenctid o fewn ysgolion. Lluniwyd y dulliau hyn er mwyn i bobl ifanc ymwneud ag amgylchedd yr 
ysgol unwaith eto. Ym Mehefin 2002, gadawodd 3% o blant ym Mlwyddyn 11 yr ysgol heb 
gymwysterau. Roedd y cyflwynwyr am leihau'r ffigur hwn i rhwng 1% a 2%.

Sector Busnes

3.6 Dangoswyd rhywfaint o ddiddordeb o ran sut y gellid annog y sector busnes i gyfrannu i ddatblygiad 
gyrfa pobl ifanc. Pwysleisiodd Gyrfa Cymru fod cyflogwyr eisoes yn cyfrannu'n sylweddol i waith 
Cysylltiadau Addysg a Busnes. Fodd bynnag, roedd yn bwysig ei gwneud yn haws i gyflogwyr gymryd 
rhan, i helpu i wella'r gwaith o drefnu lleoliadau mewn gwaith ac i hyfforddi cyflogwyr i gyflwyno 
lleoliadau o ansawdd. 



Dyrannu Adnoddau

3.7 Cyfeiriwyd at ddata ar dudalen 13 yr Adroddiad Blynyddol, yn ymwneud â dyrannu adnoddau. 
Gofynnodd un Aelod a oedd arian yn cael ei ddyrannu yn ôl yr angen. Sicrhaodd y cyflwynwyr yr 
Aelodau mai dyna oedd yn digwydd. 

Arian Ewrop

3.8 Roedd gan yr Aelodau ddiddordeb mewn gwybod i ba raddau roedd Gyrfa Cymru yn ddibynnol ar 
gronfeydd strwythurol yr Undeb Ewropeaidd. Dywedodd y cyflwynwyr wrth y Pwyllgor fod y 
cronfeydd hyn yn dod i law ar sail Cymru gyfan er mwyn gwella gwasanaethau. Roedd Gyrfa Cymru yn 
datblygu strategaeth ymadael, gan y byddai arian o Ewrop yn lleihau'n sylweddol erbyn 2006. 

Menter

3.9 Gofynnwyd i'r cyflwynwyr wneud sylwadau ar eu hamgyffred nhw o'u dylanwad gyda sefydliadau 
fel Awdurdod Datblygu Cymru (WDA) ar faterion fel unedau cychwynnol. Dywedodd y cyflwynwyr 
mai ychydig o ddylanwad uniongyrchol oedd gan Gyrfa Cymru mewn penderfyniadau'n ymwneud ag 
unedau cychwyn. Roedd Gyrfa Cymru yn gweld ei rôl fel y pwynt cyswllt cyntaf i'r bobl hynny a oedd 
yn ystyried materion gyrfa/hyfforddiant gan gyfeirio'r rhai oedd yn dymuno cychwyn busnes at yr 
asiantaethau priodol. Roedd Gyrfa Cymru wedi cyfrannu'n sylweddol i'r Strategaeth Menter Ieuenctid a 
sefydlwyd gan y WDA ac roeddent hefyd yn gysylltiedig â'r prosiect Dynamo.

Asesiadau Effaith

3.10 Awgrymodd un Aelod y dylid craffu ar gost-effeithiolrwydd yr hyn a gyflawnwyd yn rhanbarthol. 
Dywedwyd wrth y Pwyllgor fod Gyrfa Cymru yn rheoli ei adnoddau yn ofalus ac roedd Cymdeithas 
Gyrfa Cymru wedi dechrau ar y gwaith o feincnodi - i asesu gwerth am arian, gan ystyried 
amgylchiadau penodol ardaloedd arbennig.

Strategaethau Gwledig

3.11 Hysbyswyd yr Aelodau bod arolygon wedi'u cynnal ar gyfer strategaethau gwledig. Gellid 
cysylltu'r defnydd effeithiol o adnoddau TGCh, megis Gwefan ryngweithiol arlein arfaethedig Gyrfa 
Cymru â'r llinell gymorth cyswllt dysgu sy'n cynnig cymorth ar yrfaoedd, ac unedau symudol. Roedd 
gan y cyfan rôl i'w chwarae i sicrhau mynediad i wasanaethau mewn ardaloedd gwledig.

Adfywio Economaidd

3.12 Pwysleisiodd un Aelod y berthynas rhwng adfywio economaidd a hyfforddiant, addysg a chyngor 
gyrfaoedd. Roedd rhywfaint o ddiddordeb o ran sut i sicrhau bod pobl ifanc yn ymwybodol o'r opsiynau 
ar agor iddynt ar lefel leol, ranbarthol a chenedlaethol. Esboniodd y cyflwynwyr fod cynnwys marchnad 



lafar wedi'i ymgorffori yng nghyngor a chanllawiau Gyrfa Cymru yn seiliedig i raddau helaeth ar 
arolygon Sgiliau Dyfodol Cymru. Roedd hyn yn sicrhau bod cleientiaid yn ymwybodol o'r tueddiadau o 
ran cyflogaeth o safbwynt leol, ranbarthol a chenedlaethol. 

Adrannau Gyrfaoedd Ysgolion

3.13 Gofynnwyd i'r cyflwynwyr a oeddent o'r farn fod cyngor ar yrfaoedd sy'n cael ei roi mewn 
adrannau gyrfaoedd mewn ysgolion yn ddiduedd. Dywedwyd wrth yr Aelodau fod staff mewn ysgolion 
yn darparu canllawiau diduedd. Roedd arolygiadau gan Estyn, a oedd yn adolygu ansawdd y canllawiau 
ar yrfaoedd mewn ysgolion wedi bod yn gadarnhaol. Ni fyddai ysgolion yn llwyddo i sicrhau'r 
Dyfarniad Safon os nad oeddent yn cynnig cyngor diduedd.

Nifer o Gwmnïau

3.14 Mewn ymateb i gwestiwn ynghylch manteision cael nifer o gwmnïau gyrfaoedd, dywedodd y 
cyflwynwyr bod llawer ohonynt. Roedd cyfarwyddwyr y byrddau priodol yn dod o gymunedau lleol, o 
addysg leol a chysylltiadau busnes. Roedd staff wedi buddsoddi amser ac ynni yn y cwmnïau a chafwyd 
ymdeimlad o weithio mewn partneriaeth leol wirioneddol a chyflawni penderfyniadau lleol 
gwirioneddol. Roedd brand cenedlaethol Gyrfa Cymru bellach yn cael ei gydnabod ledled Cymru.

Profiad Gwaith

3.15 Gofynnodd un Aelod sut y gellid sicrhau ansawdd mewnbwn busnes/diwydiant i brofiad gwaith 
mewn ysgolion. Dywedodd y cyflwynwyr fod Gyrfa Cymru yn gysylltiedig ag agweddau iechyd a 
diogelwch lleoliadau a byddai'n helpu cyflogwyr i gyflawni asesiadau risg. Byddai Gyrfa Cymru hefyd 
yn helpu i ddatblygu rhaglenni lleoli drwy adnoddau megis dyddiaduron Profiad Gwaith a phwysleisio 
modelau arferion da. Roedd yn hanfodol bod ysgolion yn ymrwymo i Brofiad Gwaith fel rhan o'r 
continwwm dysgu sydd ar gael i bobl ifanc. Nod Gyrfa Cymru oedd tynnu sylw at hyn drwy gysylltu 
Canlyniadau Dysgu gydag Addysg ar sail Gwaith, Addysg Gyrfaoedd a Chanllawiau a fframweithiau 
ABCh. Dywedodd y Gweinidog fod angen cael y cyflogwr sector cyhoeddus, yn arbennig y GIG, i 
gymryd mwy o ran mewn lleoliadau profiad gwaith. Nododd aelodau'r Pwyllgor fod dod o hyd i Brofiad 
Gwaith addas yn her arbennig mewn ardaloedd gwledig.

Canllawiau Oedolion

3.16 Dywedodd y Gweinidog fod Llywodraeth y Cynulliad wedi rhoi awdurdod i Gyrfa Cymru fynd ar 
ôl gwasanaethau sy'n canolbwyntio fwy ar Oedolion o fis Ebrill 2003. . Roedd y cyflwynwyr yn cytuno 
y dylid bwrw ymlaen â'r gwaith ar ganllawiau oedolion a bod gan hyn rôl allweddol i gael mwy o 
gyfranogiad mewn dysgu gydol oes. 

3.17 Diolchodd y Cadeirydd i'r cyflwynwyr am ei cyfraniad a hefyd am baratoi eu cyflwyniad ar fyr 
rybudd.



Eitem Pedwar: Adolygiad Polisi: Ysgol y Dyfodol - Fersiwn Terfynol yr Adroddiad Interim
Papur: ELL 04-03 (p.2)

4.1 Hysbysodd y Cadeirydd yr Aelodau mai hwn oedd y cyfle olaf i'r Aelodau roi eu sylwadau ar yr 
adroddiad interim, gan fod yn rhaid ei gyflwyno ar 18 Mawrth ar gyfer dadl yn y cyfarfod llawn ar 25 
Mawrth.

4.2 Gofynnodd y Cadeirydd am sylwadau'r Aelodau ac ar ôl rhywfaint o drafodaeth, cytunwyd ar y 
pwyntiau canlynol: 

●     Byddai'r Clerc yn gwneud gwelliannau terfynol i'r testun, yn ôl awgrymiadau'r Aelodau; a
●     Byddai Huw Lewis yn cyflwyno gwelliannau arfaethedig i Benodau 2 a 5 (ynghylch rôl ysgol y 

dyfodol wrth fynd i'r afael ag anfantais cymdeithasol) i'r Clerc - ac yna byddai ef yn dosbarthu'r 
rhain i'r Aelodau yn electronig, i'w cymeradwyo'n derfynol.

4.3 Cymeradwyodd y Pwyllgor yr adroddiad interim, yn amodol ar ymgorffori'r gwelliannau hyn. 
Diolchodd y Cadeirydd i'r Aelodau am eu gwaith caled ar yr adolygiad hwn.

Pwynt Gweithredu 

●     Y Clerc i wneud y gwelliannau a awgrymwyd a'u hymgorffori, ac i ddosbarthu gwelliannau 
Huw Lewis i'r Aelodau, i'w cymeradwyo'n derfynol.

●     Y Clerc i gyflwyno'r adroddiad interim ar 18 Mawrth.

Eitem Pump: Cofnodion y cyfarfod diwethaf
Papur: ELL 03-03(min)

5.1 Cadarnhaodd yr Aelodau gofnodion y cyfarfod a gynhaliwyd ar 27 Chwefror 2003.

 

Nododd yr Aelodau'r papur canlynol:

Llywodraethwyr Cymru - papur atodol: Ysgol y Dyfodol
Papur: ELL 04-03 (p.3)

